
Titik Ais Di Dalam Hati 
 

Dalam sebuah syarikat pengangkutan kargo menggunakan kereta api ada 
seorang pegawai, bernama Nik. Dia sangat rajin bekerja, dan sangat bertanggung 
jawab. Tetapi dia mempunyai satu kekurangan, iaitu dia merasakan tidak mempunyai 
harapan apapun terhadap kehidupannya. Dia melihat dunia ini dengan pandangan 
kelam tanpa harapan langsung. 
 
Pada suatu hari semua kawan-kawan sekerjanya bergegas untuk merayakan hari ulang 
tahun kelahiran bos mereka. Mereka semua pergi dengan cepat dan tergesa-gesa. 
Dengan tidak sengaja Nik yang sedang bekerja terkunci di sebuah bilik sejuk kontena 
pengangkutan ais yang belum sempat dibetulkan. Nik menjerit, memukul pintu 
dengan kuat sambil meminta tolong, namun hampa kerana kesemua rakannya sudah 
pun pergi merayakan ulang tahun kelahiran bosnya. Maka tidak ada yang mendengar 
jeritan pertolongannya. 
 
Tangannya sudah merah dan bengkak-bengkak memukul pintu itu, suaranya sudah 
serak akibat menjerit kuat, tetapi tetap tidak ada orang yang mempedulikannya. 
Akhirnya dia terduduk di dalam sambil menghelakan nafas yang panjang. 
 
Semakin dia berfikir semakin dia merasa takut, dalam hatinya berkata: Dalam kontena 
sejuk pengangkut ais suhunya pasti di bawah 0 darjah, kalau dia tidak segera keluar 
dari situ, pasti akan mati kesejukan. Dia memaksakan diri dengan tangan yang 
gementar kesejukan, mencari secarik kertas dan sebatang pen, menuliskan surat 
wasiatnya. 
 
Keesokan harinya, semua petugas pun datang bekerja. Apabila mereka membuka 
pintu bilik sejuk dalam kontena pengangkut ais tersebut, mereka sangat terkejut 
menemui Nik yang terbaring di dalam. Mereka segera menghantar Nik ke hospital 
untuk rawatan, tetapi malangnya Nik sudah tidak bernyawa lagi. Tetapi yang paling 
mereka terkejut adalah, bekalan elektrik ke bilik sejuk untuk menghidupkan mesin itu 
tidak dibuka, dan dalam bilik kontena yang besar itu cukup oksigen di dalamnya. Dan 
yang paling menghairankan mereka adalah suhu dalam bilik itu 28 darjah C saja. 
Tetapi Nik mati “kesejukan”! 
 
Nik bukanlah mati kerana suhu dalam kontena terlalu rendah tetapi dia mati kerana 
ada titik ais di dalam hatinya. Dia sudah menghukum dirinya dengan hukuman mati. 
Bagaimana dia dapat hidup terus? 
 
Percaya pada diri sendiri adalah sebuah perasaan hati. Orang yang mempunyai rasa 
percayaan diri tidak akan terus putus asa, dia tidak akan terus berubah sedih terhadap 
keadaan hidupnya yang jalan kurang lancar dan berjaya. 
 
Tanyalah pada diri kita sendiri, adakah diri kita juga selalu memutuskan bahawa kita 
tidak mampu untuk melakukan suatu perkara, sehingga kita kehilangan banyak 
kesempatan untuk berjaya? Kehilangan banyak kesempatan untuk belajar berdikari? 
Untuk jadi lebih mengerti tentang kehidupan ini? 
 
Yang mempengaruhi semangat kita bukanlah faktor-faktor dari luar, melainkan dalam 
hati kita sendiri. Sebelum berusaha, kita sudah dikalahkan oleh diri kita sendiri. 



Biarpun ada banyak bantuan yang diberikan kepada diri kita, ia tetap tidak akan 
membantu jika kita berfikiran negatif setiap masa. 
 

Kotak Berisi Kasih 
 
Satu hari ketika seorang ayah membeli beberapa gulung kertas bungkusan hadiah, 
anak perempuannya yang masih kecil dan manja sekali, meminta satu gulung. 
 
“Untuk apa?” tanya si ayah. 
 
“Nak bungkus hadiah” jawab si kecil. 
 
“Jangan dibuang-buang ya.” pesan si ayah, sambil memberikan satu gulungan kecil. 
 
Keesokan harinya, pagi-pagi lagi si kecil sudah bangun dan membangunkan ayahnya, 
“Yah, Ayah…….. ada hadiah untuk Ayah.” 
 
Si ayah yang masih menggeliat, matanya pun belum lagi terbuka sepenuhnya 
menjawab, “Sudahlah…. nanti nanti saja.” 
 
Tetapi si kecil pantang menyerah, “Ayah, Ayah, bangun Ayah, dah pagi.” 
 
“Eh… kenapa ganggu ayah… masih terlalu awal lagi untuk ayah bangun.” 
 
Ayah terpandang sebuah bungkusan yang telah dibalut dengan kertas pembungkus 
yang diberikan semalam. 
 
“Hadiah apa ni?” 
 
“Hadiah hari jadi untuk Ayah. Bukalah Yah, buka sekarang.” 
 
Dan si ayah pun membuka bungkusan itu. 
 
Ternyata di dalamnya hanya sebuah kotak kosong. Tidak berisi apa pun juga. 
 
“Eh.. kenapa kosong?? Tak ada isi di dalamnya. Kan Ayah dah kata jangan buang-
buang kertas bungkusan Ayah. Membazir tu” 
 
Si kecil menjawab, “Tak Ayah….., ada isi tu… Tadi kan, Puteri masukkan banyak 
sekali ciuman untuk Ayah.” 
 
Si ayah merasa terharu, dia mengangkat anaknya. Dipeluk dan diciumnya. 
 
“Puteri, Ayah belum pernah menerima hadiah seindah ini. Ayah akan selalu 
menyimpan hadiah ini. Ayah akan bawa ke pejabat dan sekali-sekala kalau perlu 
ciuman Puteri, Ayah akan mengambil satu. Nanti kalau kosong diisi lagi ya!” 
 
Kotak kosong yang sesaat sebelumnya dianggap tidak berisi, tidak memiliki nilai apa-
apa pun, tiba-tiba terisi, tiba-tiba memiliki nilai yang begitu tinggi. Apa yang terjadi? 
 



Lalu, walaupun kotak itu memiliki nilai yang sangat tinggi di mata si ayah, namun di 
mata orang lain tetap juga tidak memiliki nilai apa pun. Orang lain akan tetap 
menganggapnya sebuah kotak kosong. 
 
Moral: 
Kosong bagi seseorang boleh dianggap penuh oleh orang lain. 
Sebaliknya, penuh bagi seseorang boleh dianggap kosong oleh orang lain. 
 
KOSONG dan PENUH - kedua-duanya merupakan produk dari “fikiran” anda 
sendiri. Sebagaimana anda memandangi hidup demikianlah kehidupan anda. Hidup 
menjadi bererti, bermakna, kerana anda memberikan erti kepadanya, 
memberikan makna kepadanya. 
 
Bagi mereka yang tidak memberikan makna, tidak memberikan erti, hidup ini ibarat 
lembaran kertas yang kosong……….. 
  
 

Nilai Kasih Ibu 
 
Ini adalah mengenai nilai kasih ibu… 
 
Seorang anak mendapatkan ibunya yang sedang sibuk menyediakan makan malam di 
dapur lalu menghulurkan sekeping kertas yang bertulis sesuatu. 
 
Si ibu segera mengesatkan tangan di apron menyambut kertas yang dihulurkan oleh si 
anak lalu membacanya. 
 
Kos upah membantu ibu: 
 
Tolong pergi kedai $4.00 
 
Tolong jaga adik $4.00 
 
Tolong buang sampah $1.00 
 
Tolong kemas bilik $2.00 
 
Tolong siram bunga $3.00 
 
Tolong sapu sampah $3.00 
 
Jumlah : $17.00 
 
Selesai membaca, si ibu tersenyum memandang si anak sambil sesuatu berlegar-legar 
si mindanya. Si ibu mencapai sebatang pen dan menulis sesuatu di belakang kertas 
yang sama. 
 
Kos mengandungkanmu selama 9 bulan - PERCUMA 
 
Kos berjaga malam kerana menjagamu - PERCUMA 



 
Kos air mata yang menitis keranamu - PERCUMA 
 
Kos kerungsingan kerana bimbangkanmu - PERCUMA 
 
Kos menyediakan makan minum, pakaian, dan keperluanmu - PERCUMA 
 
Jumlah Keseluruhan Nilai Kasihku - PERCUMA 
 
Air mata si anak berlinang setelah membaca apa yang dituliskan oleh si ibu. Si anak 
menatap wajah ibu, memeluknya dan berkata,”Saya Sayangkan Ibu”. 
 
Kemudian si anak mengambil pen dan menulis ‘Telah Dibayar’ pada mukasurat yang 
ditulisnya. 
 

Makna Cinta Dan Perkahwinan 
 
Suatu ketika Plato terlibat dalam perbincangan dengan gurunya… 
 
Plato bertanyakan makna cinta dan gurunya pun menjawab: 
 
“Masuklah ke dalam hutan, pilih dan ambillah satu ranting yang menurutmu paling 
baik, tetapi engkau haruslah berjalan ke depan dan jangan kembali ke belakang. Pada 
saat kau sudah memutuskan pilihanmu, keluarlah dari hutan dengan ranting tersebut”. 
 
Maka masuklah Plato ke dalam hutan dan keluarlah Plato tanpa membawa sebatang 
ranting pun. Gurunya pun bertanya, maka jawab Plato: 
 
“Saya sebenarnya sudah menemui ranting yang bagus, tetapi saya berfikir barangkali 
di depan saya ada ranting yang lebih baik. Tetapi setelah saya berjalan ke depan 
ternyata ranting yang sudah saya tinggalkan tadilah yang terbaik. Maka saya keluar 
dari hutan tanpa membawa apa-apa.” 
 
Guru itupun berkata: 
 
“Itulah cinta” 
 
Lalu Plato pun bertanya apakah makna perkahwinan 
 
Guru pun menjawab: 
 
 ”Sama seperti ranting tadi, namun kali ini engkau haruslah membawa satu pohon 
yang kau fikir paling baik dan bawalah keluar dari hutan.” 
 
Maka masuklah Plato ke dalam hutan dan keluarlah Plato dengan membawa pohon 
yang tidak terlalu tinggi juga tidak terlalu indah.Gurunya pun bertanya, maka jawab 
Plato: 
 
“Saya bertemu pohon yang indah daunnya, besar batangnya…tetapi saya tak dapat 
memotongnya dan pastilah saya tak mampu membawanya keluar dari dalam 



hutan…akhirnya saya tinggalkan. Kemudian saya menemui pohon yang tidak terlalu 
buruk, tidak terlalu tinggi dan saya pikir mampu membawanya kerana mungkin saya 
tidak akan menemui pohon seperti ini didepan sana. Akhirnya saya pilih pohon ini 
kerana saya yakin mampu merawatnya dan menjadikannya indah.” 
 
Lalu sang guru berkata: 
 
“Itulah makna perkahwinan.” 
 
Begitu banyak pilihan di depan kita seperti pohon-pohon beserta rantingnya di dalam 
hutan, tapi kita mesti menentukan satu pilihan dan bila terlalu memilih…tidak satupun 
akan kita dapati, kerana kesempatan itu hanya sekali dan kita harus terus maju seperti 
waktu yang beredar ke depan yang tidak pernah tersimpan pada hari semalam, 
kelmarin atau bersemayam pada masa lalu kita. 
  

Mahalnya Sebuah Kehormatan 
 
Seorang pemuda masuk ke dalam sebuah kedai makan, memesan makanan. Tidak 
beberapa lama kemudian, pesanannya datang. 
 
Saat pemuda itu hendak menikmati makanannya, datanglah seorang anak kecil lelaki 
menjajakan kuih padanya, “Bang, mahu beli kuih, bang ?” 
 
Dengan ramah pemuda yang sedang makan itu menjawab “Tidak, saya sedang 
makan”. 
 
Anak kecil tersebut tidak putus asa dengan cubaan pertama. 
 
Dia menunggu sampai pemuda itu selesai makan, lalu dia tawarkan lagi kuih 
dagangannya, “Bang, mahu beli kuih, bang ?” 
 
Pemuda tersebut menjawab, “Tidak dik, saya sudah kenyang.” 
 
Lalu, pemuda itu membayar di kaunter dan beranjak pergi dari kedai makan tersebut. 
Si anak kecil penjaja kuih itu mengikuti. Sudah hampir seharian dia menjajakan kuih 
buatan ibunya. Dia tidak menyerah pada usahanya. 
 
Anak itu berfikir, “Cuba aku tawarkan kuih ini lagi pada pemuda itu. Siapa tahu kuih 
ini dijadikan ole ole buat orang di rumahnya.” 
 
Apa yang dilakukan oleh anak kecil itu adalah usaha gigih membantu ibunya 
menyambung kehidupan yang serba sederhana ini. 
 
Saat pemuda itu keluar rumah makan, anak kecil penjaja kuih itu menawarkan kuih 
dagangannya untuk yang ketiga kali, “Bang mahu beli kuih saya ?”. 
 
Kali ini pemuda itu merasa risih untuk menolak. Kemudian, dia mengeluarkan wang 
RM 10 dari dompetnya dan diberikan pada anak kecil itu sebagai sedekah. 
 



Katanya, “Dik, ambil wang ini. Saya tidak beli kuih adik. Anggap saja ini sedekah 
dari saya buat adik.” 
 
Anak kecil itu menerima wang pemberian pemuda lalu memberikannya kepada 
seorang pengemis yang sedang meminta minta. Betapa terkejutnya pemuda itu. 
 
“Bagaimana anak ini ? Diberi wang tak mahu malah diberikan pada orang lain?”. 
 
Katanya, “Kenapa kamu berikan wang itu pada pengemis ? Mengapa tidak kau ambil 
saja ?” 
 
Anak kecil penjaja kuih tersenyum lucu menjawab, “Saya sudah berjanji sama ibu di 
rumah untuk menjualkan kuih buatan ibu, bukan jadi pengemis. Dan saya akan 
bangga pulang ke rumah bertemu ibu kalau kuih buatan ibu terjual habis. Wang yang 
saya berikan kepada ibu hasil usaha kerja keras saya. Ibu saya tidak suka saya 
menjadi pengemis”. 
 
Pemuda itu kagum dengan kata kata yang diucapkan anak kecil penjaja kuih yang 
masih sangat kecil buat ukuran seorang anak yang sudah punya etika kerja bahawa 
“kerja adalah sebuah kehormatan”. Kehormatan anak kecil itu akan berkurang di 
hadapan ibunya, bila dia tidak bekerja keras dan berhasil menjajakan kuih. Dan, 
adalah pantangan bagi sang ibu bila anaknya menjadi pengemis. Dia ingin setiap kali 
pulang ke rumah dia melihat ibunya tersenyum menyambut kepulangannya dan 
senyuman bonda yang tulus dia balas dengan kerja yang terbaik dan menghasilkan 
wang. 
 
Akhir cerita, pemuda tadi memborong semua kuih yang dijajakan anak kecil itu. 
Bukan kerana kasihan, bukan kerana lapar tapi kerana prinsip yang dimiliki anak kecil 
itu “kerja adalah sebuah kehormatan”. Dia akan mendapatkan wang kalau dia sudah 
bekerja dengan baik. 
 
Semoga cerita di atas bisa menyedarkan kita tentang erti pentingnya kerja. Bukan 
sekadar untuk wang semata. Jangan sampai mata kita menjadi “hijau” kerana wang 
sehingga melupakan apa erti pentingnya kebanggaan kerjaya yang kita miliki. Sekecil 
apapun kerjaya itu, kalau kita kerjakan dengan sungguh-sungguh, pastilah akan bererti 
besar. 

Tempayan Yang Retak 
 
Seorang tukang air memiliki dua tempayan besar, masing-masing bergantung pada 
kedua hujung sebuah pikulan, yang dibawa menyilang pada bahunya.  
 
Satu dari tempayan itu retak, sedangkan tempayan yang satunya lagi tidak. Jika 
tempayan yang tidak retak itu selalu dapat membawa air penuh setelah perjalanan 
panjang dari mata air ke rumah majikannya, tempayan itu hanya dapat membawa air 
setengah penuh.  
 
 
Selama dua tahun, hal ini terjadi setiap hari. Si tukang air hanya dapat membawa satu 
setengah tempayan air ke rumah majikannya. Tentu saja si tempayan yang tidak retak 
merasa bangga akan prestasinya, kerana dapat menunaikan tugasnya dengan 



sempurna. Namun si tempayan retak yang malang itu merasa malu sekali akan 
ketidaksempurnaannya dan merasa sedih sebab ia hanya dapat memberikan setengah 
dari jumlah yang seharusnya dapat diberikannnya.  
 
Setelah dua tahun tertekan oleh kegagalan pahit ini, tempayan retak itu berkata 
kepada si tukang air, ”Saya sungguh malu pada diri saya sendiri, dan saya ingin 
mohon maaf kepadamu.”  
 
“Kenapa?” tanya si tukang air, “Kenapa kamu merasa malu?”  
 
“Saya hanya mampu, selama dua tahun ini, membawa setengah jumlah air dari yang 
seharusnya dapat saya bawa kerana adanya retakan pada sisi saya telah membuat air 
yang saya bawa bocor sepanjang jalan menuju rumah majikan kita. Kerana cacatku 
itu, saya telah membuatmu rugi.” kata tempayan itu.  
 
Si tukang air merasa kasihan pada si tempayan retak, dan dalam belas kasihannya, ia 
berkata,  
 
“Jika kita kembali ke rumah majikan besok, aku ingin kamu memerhatikan bunga-
bunga indah di sepanjang jalan.”  
 
Benar, ketika mereka naik ke bukit, si tempayan retakmemerhatikan dan baru 
menyedari bahwa ada bunga-bunga indah di sepanjang sisi jalan, dan itu membuatnya 
sedikit terhibur. Namun pada akhir perjalanan, ia kembali sedih kerana separuh air 
yang dibawanya telah bocor, dan kembali tempayan retak itu meminta maaf pada si 
tukang air atas kegagalannya.  
 
Si tukang air berkata kepada tempayan itu,  
 
“Apakah kamu memerhatikan adanya bunga-bunga di sepanjang jalan si sisimu tapi 
tidak ada bunga di sepanjang jalan di sisi tempayan yang lain yang tidak retak itu. Itu 
kerana aku selalu menyedari akan cacatmu dan aku memanfaatkannya. Aku telah 
menanam benih-benih bunga di sepanjang jalan di sisimu, dan setiap hari jika kita 
berjalan pulang dari mata air, kamu mengairi benih-benih itu. Selama dua tahun ini 
aku telah dapat memetik bunga-bunga indah itu untuk menghias meja majikan kita. 
Tanpa kamu sebagaimana kamu ada, majikan kita tak akan dapat menghias 
Rumahnya seindah sekarang.”  
 
Setiap dari kita memiliki cacat dan kekurangan kita sendiri. Kita semua adalah 
tempayan retak. Namun jika kita mau, Tuhan akan menggunakan kekurangan kita 
untuk menghias-Nya. Di mata Tuhan yang bijaksana, tak ada yang terbuang percuma. 
Jangan takut akan kekurangan kita. Kenalilah kelemahan kita.  
 
Ketahuilah, di dalam kelemahan kita, kita menemui kekuatan kita. 
 

Pinggan Untuk Ayah 
 
Seorang lelaki tua yang baru kematian isteri tinggal bersama anaknya, Arwan dan 
menantu perempuannya, Rina, serta anak pasangan itu, Viva yang baru berusia enam 



tahun. Keadaan lelaki tua itu agak uzur, jari-jemarinya sentiasa menggeletar dan 
pandangan pula semakin hari semakin kabur. 
 
Malam pertama berpindah ke rumah anaknya, mereka makan malam bersama. Lelaki 
tua merasa kurang selesa menikmati hidangan di meja makan. Dia merasa amat 
canggung menggunakan sudu dan garpu. Selama ini dia gemar bersila, tapi di rumah 
anaknya dia tiada pilihan. Cukup sukar dirasakannya, sehingga makanan bersepah 
tanpa dapat dikawal. Bukan dia tidak merasa malu berkeadaan begitu di depan anak 
menantu, tetapi dia gagal menahannya. Lantaran kerap benar dijeling menantu, 
seleranya patah. Dan tatkala dia mencapai gelas minuman, pegangannya terlucut. 
 
Prannnnngggggg … !! Bertaburan kaca di lantai. Lelaki tua serba salah. Dia 
bangun,cuba mengutip serpihan gelas itu, tapi Arwan melarangnya. Rina masam 
mencuka. Viva pula kesian melihat datuknya, tapi dia hanya melihat, kemudian 
makan semula. 
 
“Esok ayah tak boleh makan bersama kita,” Viva mendengar ibunya berkata pada 
ayah, sebaik datuk menghilangkan diri ke dalam bilik. 
 
Arwan hanya membisu. Namun sempat anak kecil itu merenung tajam ke dalam mata 
Arwan. Sebagai memenuhi tuntutan Rina, Arwan membeli sebuah meja kecil yang 
rendah, lalu diletakkan di suatu sudut bilik makan. Di situlah ayahnya menikmati 
hidangan bersendirian, sambil anak menantu makan di meja berhampiran. Viva pula 
dihalang apabila dia merengek mahu makan bersama datuknya. 
 
Air mata lelaki tua meleleh mengenang nasibnya diperlakukan begitu. Ketika itu dia 
teringat kampung halaman yang ditinggalkan. Dia terkenang arwah isterinya. Lalu 
perlahan-lahan dia berbisik:”Miah… buruk benar layanan anak kita pada abang.” 
 
Sejak itu, lelaki tua merasa tidak selesa tinggal di situ. Hari-hari dia diherdik kerana 
menumpahkan sisa makanan. Dia diperlakukan seperti hamba. Pernah dia terfikir 
untuk lari dari situ, tetapi mengenangkan cucunya, dia menahan diri. Dia tidak mahu 
melukakan hati cucunya. Biarlah dia menahan diri dikelar dan dicalar anak menantu. 
Suatu malam, Viva terperanjat melihat datuknya makan menggunakan pinggan kayu, 
begitu juga gelas minuman yang diperbuat daripada buluh. Dia cuba mengingat-ingat, 
di manakah dia pernah melihat pinggan seperti itu. 
 
“Oh! Ya…” bisiknya.Viva teringat, semasa berkunjung ke rumah sahabat papanya dia 
melihat tuan rumah itu memberi makan kucing-kucing mereka menggunakan pinggan 
yang sama. 
 
“Taklah pecah lagi, kalau tak, nanti habis pinggan mangkuk mama,” kata Rina apabila 
anaknya bertanya. 
 
Masa terus berlalu. Walaupun makanan berselerak setiap kali waktu makan, tiada lagi 
pinggan atau gelas yang pecah. Apabila Viva merenung datuknya yang sedang 
menyuap makanan, kedua-duanya hanya berbalas senyum. Seminggu kemudian, 
sewaktu pulang dari bekerja, Arwan dan Rina terperanjat melihat anak mereka sedang 
bermain dengan kepingan-kepingan kayu. Viva seperti sedang membuat sesuatu. Ada 
penukul, gergaji dan pisau di sisinya. 



 
“Eh, apa sayang buat ni? Berbahaya main benda-benda ni,” kata Arwan menegur 
manja anaknya. Dia sedikit hairan bagaimana anaknya dapat mengeluarkan peralatan 
itu, sedang ia disimpan di dalam stor. 
 
“Nak buat pinggan, mangkuk dan gelas untuk ayah dan emak. Bila Viva besar nanti, 
taklah susah cari. Kesian ayah, terpaksa ke bandar beli pinggan atuk,” kata Viva. 
Gamam mendengar jawapan anaknya, Arwan terkedu. Perasaan Rina terusik. Kelopak 
mata kedua-duanya bergenang. Jawapan Viva menusuk, seluruh tangkai jantung 
dirasa seperti dihiris sembilu. Mereka benar-benar rasa bersalah! Malam itu Arwan 
memimpin tangan ayahnya ke meja makan. Rina menyenduk nasi dan menuang 
minuman ke dalam gelas. Nasi yang tumpah tidak dihiraukan. Viva beberapa kali 
memandang ibunya, kemudian ayah dan akhir sekali wajah datuknya. Dia tidak 
bertanya, cuma tersenyum selalu bagi menyatakan rasa seronok duduk bersebelahan 
datuknya di meja makan. Lelaki tua itu juga tidak tahu kenapa anak menantunya tiba-
tiba berubah. 
 
“Esok Viva buang pinggan kayu tu, nak buat apa?” kata Viva pada ayahnya selepas 
makan. 
 
Arwan hanya mengangguk, tetapi dadanya terus sebak. 
 
Moral: 
Hargailah kasih sayang kedua orang tua kita. Ibu bapa kita hanya satu, perginya tidak 
akan ada pengganti. Jadi, berbaktilah kepada mereka selagi hayat dikandung badan! 
  

Racun Untuk Terus Hidup 
 
Seorang pemuda berjumpa seorang Tuan Guru yang bijaksana untuk mendapatkan 
nasihat, “Guru, saya sudah bosan hidup. Sudah jenuh betul. Rumahtangga saya 
berantakan. Usaha saya tidak berhasil. Apa pun yang saya lakukan selalu gagal. Saya 
ingin mati.” 
 
Tuan Guru tersenyum sambil mengusap-usap jambang putihnyanya, “Oh, kamu 
sakit.” 
 
“Tidak guru, saya tidak sakit. Saya sihat. Hanya jenuh dengan kehidupan. Itu 
sebabnya saya ingin mati.” 
 
Seolah-olah tidak mendengar alasannya, Tuan Guru berkata, “Kamu sakit. Dan 
penyakitmu itu dikenali sebagai alahan hidup.. Ya, kamu alergik terhadap kehidupan.” 
 
Sang guru memang benar. Banyak sekali di antara kita yang alah terhadap kehidupan. 
Kemudian, tanpa disedari kita melakukan hal-hal yang bertentangan dengan norma 
kehidupan. 
 
Hidup ini berjalan terus. Sungai kehidupan mengalir terus, tetapi kita menginginkan 
status-quo. Kita berhenti di suatu tempat, kita tidak mahu ikut mengalir. Itu sebabnya 
kita jatuh sakit. Kita mengundang penyakit. Keengganan kita, penolakan kita untuk 
ikut mengalir bersama kehidupan membuat kita sakit. Yang namanya usaha, pasti ada 



pasang surutnya. Dalam hal berumahtangga, perselisihan-perselisihan kecil itu 
memang  lumrah dan asam garam berkeluarga. 
 
Persahabatan pun tidak selalunya kekal abadi. Jadi, apa yang kekal dan abadi dalam 
hidup ini? Kita tidak menyedari sifat kehidupan. Kita ingin mempertahankan suatu 
keadaan. Kemudian kita gagal, kecewa dan menderita. 
 
“Penyakitmu itu boleh disembuhkan, asal engkau ingin sembuh dan bersedia 
mengikut petunjukku.” demikian kata sang guru. 
 
“Tidak Guru, tidak. Saya sudah betul-betul jenuh. Tidak, saya tidak ingin hidup.” 
Pemuda itu menolak tawaran sang guru. 
 
“Jadi engkau tidak ingin sembuh. Kamu betul-betul ingin mati?” 
 
“Ya, memang saya sudah bosan hidup.” 
 
“Baiklah, kalau begitu pagi esok engkau akan mati. Ambillah botol ubat ini. Setengah 
botol diminum malam ini, setengah botol lagi diminum pukul 6 pagi esok. Engkau 
akan mati dengan tenangnya pada pukul 8 malam.” 
 
Pemuda itu pula menjadi bingung. Setiap guru yang ditemuinya selama ini cuba 
memberikannya semangat untuk hidup. Yang satu ini aneh. Malah guru ini 
menawarkan racun. Tetapi, disebabkan pemuda itu benar-benar putus asa dengan 
kehidupannya, dia menerimanya dengan senang hati. 
 
Sebaik sahaja sampai ke rumah, dia segera menghabiskan setengah botol racun yang 
disebut “ubat” oleh guru itu. Dan, dia mula merasakan ketenangan yang tidak pernah 
dirasakannya sebelum ini. Begitu relaks, begitu santai! Tinggal sehari semalam lagi 
sebelum dia mati. Bermakna dia akan bebas dari segala macam masalah tidak lama 
lagi. 
 
Malam itu, dia memutuskan untuk makan malam di luar bersama keluarganya di 
sebuah restoran Jepun. Sesuatu yang sudah lama dia tidak lakukan selama beberapa 
tahun kebelakangan ini. Kerana mengenangkan ia akan menjadi malam terakhirnya, 
dia ingin meninggalkan kenangan manis untuk anak isterinya. Sambil makan, dia 
bersenda gurau. Suasananya santai dan seisi keluarga terhibur! 
 
Sebelum tidur, dia mencium bibir isterinya dan membisikkan kata-kata romantis di 
cupingnya, “Sayang, aku mencintaimu.” Kerana malam itu adalah malam terakhir, dia 
ingin meninggalkan kenangan manis! 
 
Esoknya bangun tidur, dia membuka jendela kamar dan melihat ke luar. Tiupan angin 
pagi menyegarkan tubuhnya. Lantas dia tergoda untuk berjogging sambil menikmati 
pagi yang indah . Pulang ke rumah setengah jam kemudian, dia melihat isterinya 
masih lena. Mungkin diuliti mimpi indah, fikirnya. 
 
Tanpa mengejutkannya, dia masuk dapur dan membuat dua cawan kopi. Satu untuk 
dirinya, satu lagi untuk isterinya. Disebabkan pagi itu adalah pagi terakhir, dia ingin 
meninggalkan kenangan manis! 



 
Si isteri pun berasa aneh sekali, “Sayang, apa yang terjadi hari ini? Selama ini, 
mungkin saya ada berbuat salah. Maafkan saya, bang.” 
 
Di pejabat, pemuda itu menyapa setiap orang, bersalaman dengan setiap orang. 
Stafnya pun kehairanan. 
 
“Hari ini, Boss kita macam pelik je, kan?” 
 
Dan sikap mereka pun turut berubah. Mereka menjadi lembut hati dan bekerja 
bersungguh-sungguh dan mengikut segala arahannya. Kerana siang itu adalah siang 
terakhir, pemuda itu ingin meninggalkan kenangan manis! 
 
Tiba-tiba, segala sesuatu di sekitarnya berubah. Dia menjadi ramah dan lebih 
bertimbang rasa serta menghargai pendapat-pendapat yang berbeza, tidak seperti 
sebelumnya. 
 
Tiba-tiba hidup menjadi sungguh indah. Dia mula menghargai dan menikmatinya. 
 
Pulang ke rumah pukul lima petang, isteri tercinta siap menunggunya di pintu depan 
dengan senyuman yang manis sekali. Kali ini isteri yang terlebih dahulu memberikan 
ciuman kepadanya, “Abang, sekali lagi saya meminta maaf, kalau selama ini saya 
selalu menyusahkan abang.” 
 
Anak-anak pun tidak ingin ketinggalan, “Ayah, maafkan kami semua. Selama ini, 
ayah selalu tertekan disebabkan oleh perangai dan kenakalan kami.” 
 
Tiba-tiba, sungai kehidupannya mengalir kembali. Tiba-tiba, hidup menjadi sangat 
indah. Dia terdetik untuk membatalkan  niatnya untuk membunuh diri. Tetapi 
bagaimana dengan setengah botol yang sudah dia minum petang semalam? 
 
Pemuda itu kembali menemui gurunya. Melihat wajah pemuda itu, sang Guru dapat 
mengetahui apa yang telah terjadi. 
 
“Buang saja botol itu. Isinya air biasa. Kau sudah sembuh, Apabila kau hidup dengan 
kesedaran bahawa maut dapat menjemputmu bila-bila masa sahaja, maka kau akan 
menikmati setiap detik kehidupan. Leburkan egomu, keangkuhanmu, 
kesombonganmu. Jadilah lembut, selembut air. Dan mengalirlah bersama sungai 
kehidupan. Kau tidak akan jenuh, tidak akan bosan. Kau akan berasa hidup. Itulah 
rahsia kehidupan. Itulah kunci kebahagiaan. Itulah jalan menuju ketenangan.” 
 
Pemuda itu sungguh gembira dan tersedar akan kesilapannya selama ini dalam 
mengemudi hidup. Dia lantas mengucapkan terima kasih dan menyalami Sang Guru, 
lalu pulang ke rumah, untuk mengulangi pengalaman malam sebelumnya. Dia masih 
mengalir terus. Dia tidak pernah lupa hidup dalam kekinian. Itulah sebabnya, dia 
selalu bahagia, selalu tenang, selalu HIDUP! 
 

Kecantikan yang Akan Kedam 
 
Oleh Dr Tuah Iskandar Al-Haj 



 
Saya teringat satu kisah yang menimpa seorang ulama sewaktu dia dalam 
penerbangan. Apabila tiba waktu solat, dia pun pergilah ke tandas untuk berwuduk. 
Al maklum, tandas di dalam kapal terbang memang sempit, maka dia pun terpaksalah 
membuka pintu tandas itu ketika berwuduk. Tatkala dia sedang mengangkat salah satu 
daripada kakinya ke sinki (washing basin), seorang pramugari telah ternampak 
perbuatan ulama itu dan segera menegurnya. 
 
Pramugari: (Dengan suara dikeraskan) Tuan tak boleh memasukkan kaki ke dalam 
sinki itu. 
 
Ulama: Mengapa? 
 
Pramugari: Kotorlah sinki itu nanti. 
 
Ulama: Tapi tidak disediakan gayung untuk saya mencuci kaki di mangkuk tandas. 
 
Pramugari: Itu bukan alasan membasuh kaki di sinki. 
 
Ulama: Habis, kalau saya hendak membasuh kaki di mana harus saya membasuhnya? 
 
Pramugari: Tak perlu mencuci kaki ketika menaiki kapal terbang. 
 
Ulama: (Dengan suara lembut dan penuh rendah diri) Berapa kali saudari mencuci 
muka saudari dalam satu hari? 
 
Pramugari: Tuan, orang macam saya paling tidak cuci muka sekali atau dua kali 
sehari. Takkan tuan tak tahu pramugari macam kami perlu jaga penampilan wajah. 
Kami kena rawat wajah kami setiap masa. Kami kena pastikan orang puas hati walau 
hanya dengan melihat wajah kami. 
 
Ulama: Saya mencuci kaki saya lima kali dalam sehari, satu kali cuci tiga kali 
berturut-turut, bererti kaki saya lebih bersih dari muka saudari. 
 
Jawapan seperti ini bukanlah pula hendak merendah-rendahkan orang lain tetapi 
sekadar membuat perbandingan ciri orang beriman bersama bukti dengan orang 
beriman tanpa bukti. Orang yang beriman bersama bukti, walau apa pun keadaannya 
dia akan lakukan semua kewajipan biarpun susah, sebaliknya orang beriman tanpa 
bukti berpegang teguh pada suara hati tetapi tidak sanggup atau kecundang tatakala 
diberikan sedikit ujian. 
 

Paku Di Tiang 
 
Beberapa ketika yang silam, ada seorang ikhwah yang mempunyai seorang anak 
lelaki bernama Mat. Mat membesar menjadi seorang yang lalai menunaikan suruhan 
agama. Meskipun telah berbuih ajakan dan nasihat, suruhan dan perintah dari ayahnya 
agar Mat bersembahyang, puasa dan lain-lain amal kebajikan, dia tetap 
meninggalkannya. 
 



Sebaliknya amal kejahatan pula yang menjadi kebiasaannya. Kaki judi, kaki botol, 
dan seribu satu macam jenis kaki lagi menjadi kemegahannya. Suatu hari ikhwah tadi 
memanggil anaknya dan berkata, “Mat, kau ni terlalu sangat lalai dan berbuat 
kemungkaran. Mulai hari ini aku akan pacakkan satu tiang di tengah halaman rumah 
kita. 
 
Setiap kali kau berbuat satu kejahatan, maka aku akan benamkan satu paku ke tiang 
ini. Dan setiap kali kau berbuat satu kebajikan, sebatang paku akan kucabut keluar 
dari tiang ini.” Bapanya berbuat sepertimana yang dia janjikan, dan setiap hari dia 
akan memukul beberapa batang paku ke tiang tersebut 
 
Kadang-kadang sampai berpuluh paku dalam satu hari. Jarang-jarang benar dia 
mencabut keluar paku dari tiang. Hari bersilih ganti, beberapa purnama berlalu, dari 
musim rebut tengkujuh berganti kemarau panjang. Tahun demi tahun beredar lepas. 
Tiang yang berdiri megah di halaman kini telah hampir dipenuhi dengan tusukan 
paku-paku dari bawah sampai ke atas. Hampir setiap permukaan tiang itu dipenuhi 
dengan paku-paku. Ada yang berkarat lepat dek kerana hujan dan panas. 
 
Setelah melihat keadaan tiang yang bersusukan dengan paku-paku yang menjijikkan 
pandangan mata, timbullah rasa malu dan keinsafan dalam diri Mat kerana selama ini 
bergelumang dalam dosa dan noda. Maka dia pun berazamlah untuk memperbaiki 
dirinya. Mulai detik itu, Mat mula sembahyang. Hari itu saja lima butir paku dicabut 
ayahnya dari tiang. 
 
Besoknya sembahyang lagi ditambah dengan sunat-sunatnya. Lebih banyak lagi paku 
tercabut. Hari berikutnya Mat tinggalkan sisa-sisa maksiat yang melekat. Maka 
semakin banyaklah tercabut paku-paku tadi. Hari demi hari,semakin banyak kebaikan 
yang Mat lakukan dan semakin banyak maksiat yang ditinggal, hingga akhirnya hanya 
tinggal sebatang paku yang tinggal melekat di tiang. 
 
Maka ayahnyapun memanggillah anaknya dan berkata: “Lihatlah anakku, ini paku 
terakhir, dan akan aku cabutkannya keluar sekarang. Tidakkah kamu gembira?” Mat 
merenung pada tiang tersebut, tapi disebalik melahirkan rasa gembira sebagai yang 
disangkakan oleh ayahnya, dia mula menangis teresak-esak. “Kenapa anakku?” tanya 
ayahnya, “aku menyangkakan tentunya kau gembira kerana semua paku-paku tadi 
telah tiada.” Dalam nada yang sayu Mat mengeluh, “Wahai ayahku, sungguh benar 
katamu, paku-paku itu telah tiada, tapi aku bersedih kerana parut- parut lubang dari 
paku itu tetap kekal di tiang, bersama dengan karatnya.” 
 
Ikhwah dan akhawat yang dimuliakan, Dengan dosa-dosa dan kemungkaran yang 
seringkali diulangi hinggakan menjadi suatu kebiasaan (habit), kita mungkin boleh 
mengatasinya, atau secara berangsur-ansur menghapuskannya, tapi ingatlah bahawa 
parut-parutnya akan kekal. Dari itu, bilamana kita menyedari diri ini melakukan suatu 
kemungkaran, ataupun sedang diambang pintu habit yang buruk, maka berhentilah 
serta-merta. Kerana setiap kali kita bergelimang dalam kemungkaran, maka kita telah 
membenamkan sebilah paku lagi yang akan meninggalkan parut pada jiwa kita, 
meskipun paku itu kita cabut kemudiannya. Apatah lagi kalau kita biarkan ianya 
berkarat dalam diri ini sebelum dicabut. Lebih-lebih lagilah kalau dibiarkan berkarat 
dan tak dicabut. 
 



Wassalam. 


